
PENGERTIAN PENYELIDIKAN DAN PENULISAN SEJARAH
Apakah Ilmu Sejarah?

Sejarah merupakan suatu disiplin ilmu pengetahuan yang tersendiri. Ia adalah suatu ilmu pengetahuan yang mempunyai prinsip atau kaedah-kaedahnya yang berbeza dengan disiplin-disiplin ilmu lain. Secara khususnya, sejarah ialah suatu ilmu pengetahuan yang cuba melihat masa lampau melalui kacamata masa kini.

Pada mulanya, sejarah muncul sebagai suatu ilmu pengetahuan yang dikatakan berunsur teokratik dan mitos. Pada peringkat ini sejarah berganding rapat dengan agama dan kepercayaan manusia. Dengan munculnya ilmu falsafah di Greek pada abad Ke-5 Sebelum Masihi lagi, ilmu-ilmu rasional lain mula berkembang di bawah naungan ilmu itu dan dianggap sebagai cabang-cabang falsafah belaka. Dengan kebangkitan agama Kristian yang kemudiannya mendominasi alam pemikiran sepanjang Zaman Pertengahan di Eropah, sejarah kembali bernaung di bawah agama tersebut. 

Kemunculan Zaman Peralihan (Renaissance) bermula pada abad ke-14 di Itali dan berkembang sehingga abad ke-17 di Eropah telah melahirkan golongan humanis yang bergerak merenggangkan aliran pemikiran mereka daripada kongkongan agama. Apatah lagi hasil daripada pengaruh rasionalisme Descartes yang bersikap skeptis terhadap segala sesuatu, lahirlah pula para pendukungnya seperti golongan Bollandist dan Benedictine yang mengasaskan kegiatan kritikan Bible (Biblical criticism) melalui prinsip-prinsip interpretasi berkaedah (hermeneutiks). Seperti yang berlaku pada Zaman Klasik, pada zaman ini juga ilmu sejarah turut dipandang dengan penuh kesangsian, serta tidak dianggap sebagai suatu disiplin ilmu pengetahuan. Kita tidak menafikan akan kewujudan tokoh-tokoh sejarawan pada zaman tersebut, seumpama Bruni dan Guicciardini. Namun mereka turut menyifatkan sejarah sebagai suatu bentuk propaganda, yakni sebagai alat untuk memupuk semangat kesetiaan kepada kerajaan dan negara.

Dengan munculnya Zaman Kesedaran (Enlightenment) pada abad Ke-18 bermulalah turning point yang sebenarnya dalam perkembangan ilmu sejarah, malah beberapa ilmu lain juga. Melalui gerakan sekularisasi yang mencapai kemuncaknya di tangan tokoh-tokoh Kesedaran di Perancis yang juga merupakan tokoh-tokoh Freemason, maka pudarlah dominasi agama dan norma-norma akhlak sepadu ajaran Kristian keseluruhannya. Walaupun sasaran utama mereka ialah warisan agama dari Zaman Pertengahan termasuklah ilmu sejarah, namun mereka juga turut menjadikan sejarah sebagai alat propaganda atau ilmu bantu kepada perjuangan untuk menegakkan ideologi mereka. Justeru itu, konsepsi sejarah yang bersifat fungsional tidaklah berbeza dengan zaman sebelumnya.

Sekiranya di Perancis berlaku persambungan dalam konsepsi sejarah, sebaliknya di Jerman berlaku perubahan yang radikal yang sekaligus merupakan suatu benchmark pula dalam pengajian sejarah. Perubahan ini berlaku berikutan daripada penubuhan Universiti Gottingen pada tahun 1737, dan perlantikan profesor-profesor sejarah yang bermula pada tahun 1759, seperti Johann Cristoph Gatterer, August Ludwig von Schlozer,  Johann Lorenz von Moshiem, Arnold Hermann Ludwig Heeren dan sebagainya. Sebagai profesor-profesor yang khusus dalam bidang sejarah, Universiti Gottingen telah membuka jalan ke arah revolusi saintifik dalam pengajian sejarah dengan mendahului universiti-universiti lain, terutamanya dalam memperkenalkan sejarah sebagai suatu bidang akademik atau pengajian yang tersendiri. Mereka memperkenalkan kaedah tafsiran hermeneutiks dalam sejarah dan juga menganggap ilmu-ilmu lain sebagai disiplin bantu kepada ilmu sejarah. Peranan dan sumbangan mereka itu telah meningkatkan martabat ilmu sejarah, terutamanya melalui kaedah yang diperkenalkan itu bagi meningkatkan mutu penulisan sejarah. Kedudukan ini pula telah diperkukuhkan lagi dengan perlantikan Leopold von Ranke sebagai profesor sejarah di Universiti Berlin pada tahun 1825, kerana gagasan sejarah objektif yang dipelopori beliau telah rnemperhebatkan lagi kepentingan sejarah dengan penggunaan sumber-sumber yang asli dan rasmi, serta penggunaan kaedah hermeneutiks dan filologi klasik dengan cara sistematik.

Dengan perubahan-perubahan seperti tersebut itu, lahirlah golongan profesional dalam pengajian atau penyelidikan dan penulisan sejarah, berbanding keadaan sebelumnya yang dilaksanakan oleh golongan amatur sahaja. Sejak inilah timbulnya gema yang memperjuangkan dan mempertahankan sejarah sebagai suatu disiplin yang bersifat autonomi atau sui generis, yakni yang mempunyai prinsip atau kaedah-kaedahnya sendiri, yang berbeza daripada ilmu-​ilmu sains tabii dan sains sosial.

Bagi para pendukung konsep sejarah sebagai suatu disiplin yang tersendiri, antara hujah yang ditekankan ialah bahawa sejarah tidak seharusnya bersifat fungsional atau utilitarian seperti dalam bidang sains sosial. Sekiranya bidang sains sosial berusaha mengemukakan prinsip atau generalisasi umum untuk mencapai tujuan atau kegunaan tertentu, maka pengkajian sejarah hanya berusaha menampilkan kebenaran peristiwa masa lampau untuk tujuan pengetahuan diri (self-knowledge) semata-mata, persis cogan kata ‘ilmu untuk ilmu’.

Dalam usaha untuk membezakan antara sains sosial dengan sejarah, perlu dilihat dari sudut konsep “dikotomi nomothetic-idiographic” yang pertama kali dikemukakan oleh Windelband. Mengikut konsep tersebut bahawa sekiranya dalam kajian-kajian sains sosial dikatakan terdapat sifat-sifat umum (general) dan sejagat, hingga dapat dirumuskan prinsip dan pola hukum (nomos), sebaliknya dalam sejarah terdapat sifat-sifat yang individu (individual), yang khusus atau berciri kendiri (idios) dan berbeza antara satu dengan yang lain. Konsep ini pada dasarnya bertolak daripada pandangan yang memisahkan antara alam yang berkaitan dengan sains tabii (die Welt als Natur) dengan alam yang berkaitan dengan nyata atau sejarah (die Welt als Geschichte). Alam sains tabii hanya berurusan dengan sifat-sifat yang tetap, konsisten dan penemuan prinsip-prinsip umum, sedangkan alam sejarah pula berurusan dengan sifat-sifat yang unik dan berubah-ubah.

Dalam erti kata yang lain, sejarah sebagaimana ditegaskan oleh Leopold von Ranke seharusnya bersifat yang tersendiri (individuality). Sejajar dengan sifat manusia dan masyarakat yang berbeza (idiosyn​cratic), maka sejarah sepatutnya dikaji secara tersendiri dan khusus, bukannya menekankan persamaan, perulangan dan penyeluruhan (holistic) seperti yang dilakukan dalam ilmu sains tabii. Penganut holisme melihat masyarakat manusia sebagai suatu keseluruhan, yang pada keseluruhannya itu tunduk kepada hukum-hukum tertentu. Hakikatnya bahawa setiap manusia dan masyarakat itu mempunyai ciri peribadinya sendiri. Justeru itu, kajian sejarah tidak sepatutnya bercorak holistic yang menekankan kesatuan kehidupan manusia keseluruhannya (holos) tanpa mengakui perbezaan dan kelainan masing-masing. 

Istilah ‘Sejarah’ yang dipergunakan pada hari ini menurut garis panduan yang telah ditetapkan oleh Jawatankuasa Historiografi dari Majlis Kajian Sains Sosial (Social Sciences Research Council) di New York adalah sekurang-kurangnya meliputi lima pengertian, iaitu; 

i.
Penyelidikan yang sistematik tentang gejala-gejala alam.

ii.
Masa lampau umat manusia atau sebahagian daripadanya.

iii.
Benda peninggalan masa yang lalu (misalnya artefak) dan pertulisan-pertulisan (rekod) baik yang sekunder mahupun primer atau sebahagian daripadanya yang telah ditinggalkan oleh manusia.

iv.
Penyelidikan, pengajian dan penjelasan tentang masa lampau umat manusia atau sebahagian daripadanya mengenai benda-benda peninggalan dan pertulisan; dan

v.
Cabang pengetahuan yang mencatat, menyelidik, menyajikan dan menjelaskan tentang masa lampau umat manusia atau sebahagian daripadanya.

Lima pengertian tersebut boleh dikategorikan kepada tiga perkara, iaitu pertamanya, sejarah yang berlaku (rujuk ii di atas); keduanya, bahan atau sumber sejarah tersebut (rujuk iii di atas), dan; yang ketiga, penyelidikan dan penulisan sejarah tersebut (rujuk i, iv dan v di atas).
Oleh yang demikian, penekanan utama perbincangan dalam kursus ini secara khususnya akan menumpu kepada pengertian sejarah yang ketiga tersebut, iaitu sejarah sebagai satu disiplin ilmu pengetahuan (akademik) yang memiliki kewibawaan tatacaranya sendiri dalam proses penyelidikan dan penulisan sejarah. Pendek kata, sejarah bermaksud satu tindakan atau percubaan penyelidikan dan penulisan berbentuk ilmiah, yang tertakluk kepada peraturan-peraturan tertentu dalam mengumpul dan menempatkan fakta, mentaksir bukti dan sumber dan sebagainya. Pada umumnya, pengertian tersebut juga mencangkupi maksud yang telah diberi oleh bapa sejarah, Herodotus, iaitu Sejarah sebagai penyelidikan, yakni suatu usaha meneliti dan menulis sejarah secara sistematik dan saintifik. 
Apakah Penyelidikan Sejarah?

Sebelum membincangkan hal-hal yang lebih mendalam, terlebih dahulu perlu dicadangkan agar diambil dua pandangan khusus mengenai pengertian sejarah sebagai prinsip asas yang harus dipegang sepanjang perbincangan kursus ini. Pertamanya, sejarah menurut R.G. Collingwood (1985) adalah suatu penyelidikan peristiwa-peristiwa yang telah berlaku di zaman lepas atau sezaman dengan penulis. Keduanya, seperti disebut oleh Carl L. Becker (1958) dalam karyanya Detachment and the writing of History, sejarah adalah satu penyelidikan tentang manusia pada masa lampau, dan merupakan satu cabang ilmu pengetahuan yang dihormati. Persoalan pokok di sini ialah apakah itu penyelidikan dalam bidang Sejarah? Berdasarkan kepada dua pengertian tersebut, sejarah adalah suatu ilmu pengetahuan dan profesyen penyelidikan mengenai masa lampau manusia dalam lingkungan persekitaran dan alam masyarakatnya.

Istilah Research atau ‘Penyelidikan’ tidak dapat dielakkan oleh para pelajar, khususnya sepanjang tempoh pengajian yang akan dilalui oleh mereka di institusi pengajian tinggi. Penyelidikan adalah perkara asas latihan ilmu pengetahuan dalam semua bidang pengetahuan. Pendek kata, penyelidikan itu adalah satu istilah yang sinonim dengan pengajian di peringkat yang tinggi. Namun, pada hakikatnya bagi seorang pelajar baru di institusi pengajian tinggi akan timbul pertanyaan yang paling asas sekali iaitu apakah itu penyelidikan?

Research ialah satu istilah yang mengelirukan kebanyakan orang, malah ia mempunyai terlalu banyak pengertian. Lantaran itu kita harus memahami dengan tepat apakah yang dimaksudkan dengan istilah tersebut berdasarkan lunas pemikiran yang ilmiah atau akademik. Menurut pandangan Paul D. Leedy (1980), penyelidikan adalah satu perbuatan menyelesai persoalan-persoalan yang susah dalam percubaan kita untuk menambahkan pengetahuan manusia. Dalam erti kata lain, penyelidikan adalah satu cara berfikir, iaitu satu cara melihat fakta terkumpul supaya satu koleksi data dapat berkomunikasi dengan minda penyelidik. Beliau telah memberi tujuh ciri sesuatu penyelidikan, iaitu;

1. Penyelidikan bermula dengan satu persoalan di dalam fikiran penyelidik.

2. Penyelidikan memerlukan identifikasi permasalahan yang dicatit dengan istilah yang jelas dan tepat.

3. Penyelidikan memerlukan satu perancangan.

4. Penyelidikan berhubung dengan permasalahan utama melalui pelbagai permasalahan kecil yang khusus.

5. Penyelidikan mencari arah melalui hipoteses dan ia berasaskan andaian yang nyata.

6. Penyelidikan berhubung dengan fakta dan maksudnya.

7. Penyelidikan adalah satu kitaran.

Secara umunnya, manusia sebagai mahluk yang istimewa dengan akalnya mempunyai naluri ingin tahu apa pun unsur-unsur yang wujud di persekitaran kehidupannya. Misalnya, wujud naluri ingin tahu tentang bintang, bulan, bukit, lautan, angin, haiwan dan sebagainya. Naluri ingin tahu ini telah melahirkan tokoh-tokoh pemikir agung seperti Aristotle, Plato, Socrates dari Yunani pada abad sebelum masehi dan ramai lagi pada tempat dan waktu yang lain, kerana usaha ingin mencari dan menjawab pelbagai soalan tentang fenomena duniawi dalam kehidupan manusia itu sendiri.  Naluri ingin tahu itu juga sebenarnya mendesak seseorang individu itu untuk menjalankan penyelidikan. Penyelidikan yang dimaksudkan itu adalah suatu tatacara atau kaedah dan teknik yang teratur yang digunakan oleh manusia untuk mencari dan menambah ilmu pengetahuan baru, iaitu yang berbeza sekali dengan penemuan ilmu secara kebetulan atau spontan. Penyelidikan dilakukan mnengikut prosedur-prosedur tertentu yang teratur dengan matlamat untuk mengeluarkan input baru. Pendek kata, menurut Corwin Nagi (1972) penyelidikan itu adalah satu kaedah yang saintifik untuk bertanyakan soalan dan satu kaedah sistematik untuk mengetahui sesuatu.

Para Sarjana memberi erti penyelidikan mengikut kepakaran bidang masing-masing. Ferman & Levin (1975) menyebut penyelidikan sebagai suatu proses mengumpul maklumat dan menjawab soalan-soalan tentang sifat realiti sosial dan politik. Manakala Frederick N. Kerlinger (1973) pula menyebut penyelidikan sebagai suatu usaha menganalisa data melalui kaedah saintifik dengan cara yang formal dan sistematik dengan tujuan utama untuk mencari jawapan kepada persoalan atau masalah.

Dari berbagai pengertian penyelidikan, dapat disimpulkan di sini bahawa penyelidikan ialah suatu aktiviti yang kompleks dan mungkin ia mudah difahami sebagai suatu tindakan meninjau hal-hal yang menjadi minat penyelidikan atau kepada hal-hal yang merugikan penyelidik sendiri, bidangnya dan masyarakat amnya. Oleh yang demikian, okjektif utama perbincangan dalam bahagian ini adalah untuk memahami pengertian penyelidikan sebagai satu proses yang tertakluk kepada kaedah saintifik dalam percubaan untuk menyelesaikan masalah-masalah atau persoalan-persoalan yang menjadi teka-teki dan masih tidak terjawab lagi.

Mungkin persoalan, apakah penyelidikan sejarah? sudahpun terjawab apabila merujuk kepada beberapa pandangan tokoh-tokoh sejarawan tersebut tadi. Satu jawapan yang jelas di sini ialah penyelidikan sejarah merupakan suatu proses penelitian terhadap peristiwa-peristiwa masa lalu dengan matlmat untuk menghasilkan sesuatu penulisan yang khusus, dan dikenali sebagai karya sejarah. Pendek kata, penyelidikan sejarah merujuk usaha penelitian dan penulisan karya sejarah. Ini menjadi kekuatan kepada bidang sejarah untuk muncul sebagai satu disiplin ilmu pengetahuan yang ungul. Di samping itu, ilmu sejarah juga menjadi satu disiplin akademik yang mempunyai kaedah penyelidikan mantap dan teknik penulisan tersendiri, yang berbeza daripada disiplin-disiplin akademik lain. Dalam proses penyelidikan dan penulisan sejarah, seseorang penyelidik berusaha membina semula sejarah berdasarkan fakta-fakta yang diperolehinya daripada sumber-sumber yang sahih.

Secara umumnya, penyelidikan sejarah merupakan proses percubaan seseorang dalam membina semula masa lampau. Dalam proses mengungkap sejarah seseorang penyelidik berusaha menyusun semula peristiwa-peristiwa lalu berdasarkan fakta-fakta atau data-data yang telah diperolehinya daripada sumber-sumber yang sahih. Sebagai perbandingan di sini, rancangan Majalah Tiga yang disiarkan oleh TV3 kerap kali memaparkan sesuatu penemuan (discovery) tertentu. Pada dasarnya, dalam usaha untuk menjelaskan penemuan tersebut wartawan TV3 memainkan peranan sebagai penyelidik yang bertanggungjawab untuk mendapatkan maklumat-maklumat sama ada daripada buku, artikel, temubual, dan sebagainya. Dalam pengertian yang umum, tanggungjawabnya itulah yang dimaksudkan sebagai penyelidikan. Sama juga keadaannya dengan tanggungjawab pelajar-pelajar di institusi pengajian tinggi apabila diberi tugasan oleh pensyarah untuk menulis satu esei. Justeru tindakan yang perlu diambil oleh pelajar-pelajar berkenaan adalah untuk pergi ke tempat terkumpulnya sumber rujukan, biasanya perpustakaan, untuk mendapatkan maklumat yang diperlukan bagi menyempurnakan esei mereka. Apabila pelajar-pelajar itu mengambil tindakan untuk pergi ke perpustakaan, sudah pastinya tindakan itu menepati maksud bahawa pelajar-pelajar berkenaan melaksanakan penyelidikan untuk membentuk esei mereka. Tindakan pelajar pergi ke perpustakaan, menurut Paul D. Leedy, membawa konotasi penyelidikan; 

…he/she is going to the library to do “research” (hlm. 3).

Pengertian yang dikemukakan oleh Paul D. Leedy itu memberi satu pembayang kepada maksud penyelidikan yang digunakan oleh ahli sejarah akademik. Pembayangnya adalah bahawa sesuatu penyelidikan melibatkan penemuan yang telah disandarkan kepada sumber-sumbernya. Walau bagaimanapun, dalam etika disiplin sejarah, penyelidikan mempunyai pengertian yang lebih tegas atau rigid. Jika anda mampu membezakan di antara sejarah yang baik dan sejarah yang tidak baik, sudah pasti anda mempunyai kefahaman yang jelas terhadap apa yang ada di dalam penyelidikan yang umum dengan penyelidikan yang difahami oleh ahli sejarah. Menurut ahli sejarah, penyelidikan yang bermutu tinggi adalah penyelidikan yang akur sepenuhnya kepada tertib dan metodologi ilmu sejarah.

Dalam disiplin Sejarah,  penyelidikan bermaksud penyiasatan secara ilmiah dan berhati-hati [tekun] terhadap semua sumber utama dan sumber kedua yang diperolehi, diusahakan bukan dengan matlamat membuat buku semata-mata, tetapi demi memperkembangkan pengetahuan manusia dalam sesuatu kawasan tertentu. Justeru itu pengertian sejarah dalam konteks yang ilmiah bermaksud penyelidikan masa lampau, adalah suatu usaha mencari, mengkaji, mengorganisasi dan mentafsir keterangan-keterangan tentang peristiwa masa lampau dengan matlamat untuk menunjukkan apa yang sebenarnya berlaku, bagaimana serta mengapa berlakunya sesuatu peristiwa itu.

Apakah Penulisan Sejarah?

Apakah penulisan sejarah? Sudah pastinya persoalan ini jelas memaparkan kelainan daripada jenis-jenis penulisan ilmu lain, khususnya dari segi gaya dan teknik. Malah penulisan juga diberi istilah yang khusus dan unik, iaitu Historiogafi yang jelas sekali tidak dimiliki oleh ilmu-ilmu lain. Menurut pandangan sejarawan Britian, R.G. Collingwood, penulisan sejarah atau Historigrafi adalah catatan-catatan peristiwa yang berlaku pada zaman silam atau sezaman dengan penulis. Manakala sejarawan Jerman, Leopold Von Ranke mengatakan penulisan sejarah merupakan usaha mencatat kembali sesuatu peristiwa.

Bertitik tolak daripada pengertian sejarah yang digunakan untuk maksud sebarang kejadian yang berlaku di masa yang lampau yang dilalui oleh manusia, sejarah telah muncul dengan pengertian yang mantap sebagai peristiwa-peristiwa yang telah direkodkan, yakni sejarah yang sebenarnya kita fahami seiring perkembangan pesat ilmu pengetahuan pada hari ini. Sejenak kita berfikir, kita akan menyedari bahawa sejarah [peristiwa] tersebut hanya boleh diketahui melalui aktiviti manusia [individu] yang merekodnya, iaitu sejarawan. Berdasarkan kepada kedua-dua pengertian yang disebut itu wujud perbezaan asas yang jelas, iaitu di antara “Sejarah sebagai masa lampau dan Sejarah sebagai percubaan ahli sejarah untuk menyusun semula masa lampau” tersebut.

Pemerhatian yang teliti terhadap pengertian yang kedua tersebut, maka maksud “percubaan ahli sejarah untuk menyusun semula masa lampau”, boleh dimengerti maknanya dengan lebih lanjut. Dalam kurun-kurun yang lampau ramai penulis, penyair dan pujangga mengadakan beberapa usaha untuk menyusun semula masa lampau, tetapi sentiasa tanpa percubaan yang benar-benar positif untuk membezakan di antara fakta dan mitos. Hanyalah lebih kurang 200 tahun yang lalu, yakni pada kurun masehi Ke-19 masihi, sejarah berkembang sebagai satu disiplin ilmu pengetahuan (akademik), iaitu permulaan era sejarah moden yang dipelopori oleh Leopold Von Ranke. Lantaran itu, di samping pengertian Sejarah sebagai (a) masa lampau, wujud dua pengertian lain, iaitu (b) percubaan yang dilakukan oleh manusia sepanjang zaman untuk menyatakan, membina semula, dan mentafsir masa lampau yang terus berkesinambungan hingga ke hari ini; dan (c) percubaan untuk melakunya (seperti disebut atas) dalam bentuk gaya ilmuan, tertakluk kepada peraturan-peraturan tertentu untuk pengabsahan fakta, pentafsiran bukti, berhadapan dengan bahan sumber, dan sebagainya.

Pendek kata, pengertian yang kedua tersebut secara khususnya merujuk kepada bidang penulisan sejarah, iaitu suatu bentuk kegiatan manusia yang menurut peraturan atau tatacara tersendiri. Justeru itu, secara rasional dan umumnya, pengertian sejarah ialah suatu tindakan atau percubaan oleh individu untuk menerang, membina semula, mentaksir masa lalu yang berlaku dari dahulu dan terus berlanjutan ke hari ini. Ia adalah suatu proses yang meliputi pemilihan dan mengorganisasikan maklumat, melakukan generalisasi dan interpretasi terhadap fakta-fakta yang relevan dengan detail dan efektif menerusi gaya penulisan yang jelas dan tepat.

Penulisan sejarah terdiri daripada pelbagai bentuk atau gaya. Antaranya ialah gaya kronologikal, pendedahan, penghujahan, penganalisaan, naratif, kritikal, deskriptif, dan sebagainya. Bagainana kita boleh membentuk satu penulisan sejarah yang baik. Sesuatu bentuk atau gaya penulisan sejarah memerlukan proses pemikiran yang kritis dan satu sistem dengan prosedur untuk mendapatkan sejarah. Idea-idea pemikiran sejarah harus dirangka dengan cara menanggap dan mengungkap. Satu prosedur sistem teknikal yang kemas dan teliti perlu diwujudkan menerusi pengamalan bibliografi, nota kaki, terjemahan, penggunaan ayat, tafsiran, kritikan dan sebagainya boleh mengenalpasti, menyusun dan menjelaskan fakta-fakta sejarah. Perbincangan lanjut berkenaan perkara-perkara tersebut akan disentuh dengan detail dalam beberapa bab lain dalam kursus ini.

